
				આ પાનું પ્રમાણિત થઈ ગયું છે.
સૌરાષ્ટ્રની રસધાર:૩
 ૬૪

પડખામાં એડીનો ઘા કર્યો, પણ ભેખડની ટોચે ભટકાઈને
લખી પાછી પડી; આપાએ લખીને જરા પાછી ફરીવાર દાબી.
બચ્ચાં સોતી વાંદરી જેમ છલંગ મારીને જાય તેમ લખી
બે જણાને ઉપાડીને સામે કાંઠે નીકળી ગઈ, પણ બાવાજીની
ઘોડીનું એ ગજું નહોતું. બીજી વાર ને ત્રીજી વાર એની
ઘોડી ભટકાઈને પાછી પડી, એટલે પછી ગભરાઈને બાવાએ.
બૂમ પાડી : “આપા, મને રાત રાખ્યો !”

ત્યાં તો પાછળનાં પચાસ ઘોડાં ભેખડ ઉપરથી વેકરામાં.
ખાબક્યાં.

બાવો કહે : “એ આપા !”

આપા બોલ્યા : “કાં, ભણેં બાવાજી ! ઘેાડી ભેડવી
લીધી ! લાવ્ય લાવ્ય, તાળો હાથ લંબાવ્ય.”

બાવાએ હાથ લંબાવ્યો. આપાએ ખેંચીને એક
હાથે બાવાને ઊંચે તેાળી લીધો. પોતાની બેલાડ્યે બેસાડ્યો,
અને પછી લખીને મારી મૂકી. થોડી વારમાં લખી અલેાપ
થઈ ગઈ. એના ડાબલાના પડઘા જ સંભળાતા હતા.

પચાસ ઘેાડાં વોંકળામાં ઊભાં ઊભાં સામસામાં જોઈ
રહ્યાં; કારણ કે સામે કાંઠે ઠેકવાની તાકાત નહોતી રહી.
પછવાડે પણ ઊંચી ભેખડ આવી ગઈ વોંકળો વીંધીને
વેકરો ખૂંદતા ખૂંદતા ઘોડેસવારો ઘણી વારે બહાર નીકળ્યા.
રાત પડી હતી. આસપાસનાં ગામોમાં આંટા માર્યા, પણ
ચોર હાથ લાગ્યો નહિ. 

લોકોએ આખી વાત સાંભળીને કહ્યું કે, કોઠી ગામના
આપા લૂણા વિના આ પંથકમાં બીજા કોઈનું ગજું નથી
કે આવી હિંમત કરી શકે. ઘોડેસવારો મોડી રાતે કોઠી
ગામમાં દાખલ થયા. આપા લૂણાની ડેલીએ જઈને પૂછ્યું :

“આંહીં લૂણો ખાચર રહે છે ને?”

“હા ભણેં, માળો જ નામ લૂણો. હાલ્યા આવો બા,

